KABANATA V: PANGAKONG PANGHABANG BUHAY AT PAGPAPAMILYA





Sa ating pansamantalang buhay sa daigdig, madalas tayong ay maghanap ng herarkiya ng pagpapahalaga.  Ang pagdedesisyon kung ano ang dapat mauna sa ating mga gawain ay laging nakalantad sa atin.  Naharap ako sa isang mabigat na pagdedesisyon  na magiging batayan ng aking hinharap.  Pinagpilian ko ang pag-ibig o ang aking propesyon.  Ang una ang nangibabaw sa akin.  Marahil, talagang mahal ko si Cecilio at handa kong isakripisyo ang aking pangarap na makapag-aral sa ibang bansa.


Nang pumasok ang taong 1961, ang pamilya ni Cecilio ay namanhikan sa amin.  Kasama sa grupo ang kanyang mga magulang, mga kapatid at ilang malapit na tiyo at tiya.  Pinag-usapan namin ang detalye ng kasal.  Ang una naming napiling araw ay ang ika-2 ng Hunyo.  Ngunit dahil sa may mahalaga bista si Cecilio sa Marinduque noong araw ding yon, napaaga ng isang linggo ang pagtatakda ng aming kasal.  Naging ika-27 ng Mayo 1961 ang araw ng pag-iisang dibdib namin.  Napili namin ang simbahan ng Santissimo Rosario (UST Parish) at ang pagtitipon ay ginanap sa Golden Lotus sa Pilipinas Hotel.  May mga tatlong daang kamag-anak at kaibigan ang inimbitahan namin sa aming kasal.  Ang napili naming mga ninong at ninang ay sina Dean Antonio Molina, Justice Ramon Nolasco, Gng. Editha Pelaez, at Gng. Engracia Oben.  Ang mga naging pangalawang saksi ay sina Enrique Syquia, Virginia Nable, Adeste Pe, Pacifico M. Castro, Julieta Jose, Antonio Co, Estrella Soloria at Ernesto Pe.  Ang dalawang batang kasama sa kasal ay sina Maria Lydia Filler at Edgardo Pe.  Ipinaimprenta namin ang imbitasyon ng kasal sa Lucky Press na pag-aari ng pamilya ng aming butihing kaibigang si Alfredo Benipayo.


Sa Gasan, Marinduque kami nagpulot-gata.  Doon ko nakilala ang iba pang kamag-anak at kaibigan nina Cecilio. Ilan din sa kanila ang naghandong ng salu-salo para sa amin.  Naging isang hindi malilimutang bakasyon ang mahigit na isang linggo naming pamamalagi sa Gasan.


Hindi kami kaagad bumukod sa aking mga magulang matapos ang aming kasal.  Nakiusap ang aking tumatandang ama na doon na muna kami manirahan sa tahanang aking kanagisnan sa Don Quijote. Bilang bunsong anak, nais niya akong makasama ng ilan pang panahon. 


Mabuti na lamang at pinagbigyan namin ang aking ama sa kanyang paglalambing dahil namatay siya ng atake sa puso makalipas ang anim na buwan.


Mahirap magsimula ng pagpapamilya lalo na kung sunod-sunod ang mga anak at naghahanap buhay ang mag-asawa.  


Si Cecilio ay nagpatuloy sa pagpapraktis ng abogasya. Itinatag niya ang bago niyang bupete sa Alliance Building sa kalye Rosario.  Naging kliyente din niya ang mga dating kliyente ng aking yumaong ama na abogado rin.


Bagamat siya’y naging abala sa kanyang bupete, nakapagturo pa rin si Cecilio sa UST.  Ikinatuwa niya ang pagkakabigay sa kanya ng pagkakataong makapagturo ng teyolohiya sa ibat ibang kolehiyo ng nasabing unibersidad.


Nagpatuloy din akong magtuturo sa UST, kahit na mahirap iakma ang bago kong estado sa buhay at ang aking propesyon. Ang pagiging magkasintahan namin sa loob ng pitong taon ang nakatulong ng lubos sa pagsulong ng aming buhay mag-asawa at paglaki ng aming pamilya. 


Bukod sa pagtuturo naming dalawa, nag-aaral din kami ng kursong graduwado sa UST.   


Ito ang aming naging katayuan sa buhay noong unang sampung taon ng aming pagsasama.  


Naging mapalad naman kami sa mga magulang namin na nakahandang tumulong sa amin sa lahat ng oras.  Dahil sa pinaunlakan namin ang naging kahilingan ng aking yumaong ama na doon na muna kami manirahan sa tahanang aking kinagisnan pagkakasal namin, hindi na kami nangupahan ng tirahan.  Bukod dito, napag-iiwanan ko pa sa aking mapagmahal na inang si Mama Caning na subaybayan ang aming mga anak habang kami ay wala sa bahay.  


Tuwing Sabado naman, si Nanay Salud ay nagpapadala ng mga karne, isda, prutas at gulay na kakailanganin sa buong linggo.  Ito’y nagmumula pa sa mula sa Marinduque.  Kung minsan, iniluluto na niya ang ilang putahe upang hindi na ako gaanong maabala.   Talagang napakasuwerte namin sa pagkakaroon ng mga matulunging magulang.


Noong 1962, makalipas ang isang taon mula ng kami’y ikinasal, biniyayaan kami ng isang malusog na sanggol na lalaki.  Pinangalanan namin siyang Joseph.  Nasundan ito ng isa pang anak na lalaki noong 1963 at Raymond ang aming ipinangalan sa kanya.  


Sabi ng iba, kapag tatlo ang magkakasunod na anak na pareho ang kasarian, ito daw ay nagbibigay suwerte sa pamilya.  Sa palagay ko, ito’y may katotohanan.  Kagampan ko sa aming ikatlong anak habang ako ay abala sa pagsusulat at pagtatanggol ko ng aking tisis para sa aking Master’s digri.   Naipangako ko kay Santo Tomas, ang patron ng UST, na kapag lalaki ang magiging anak namin, papangalanan namin siyang Thomas, bilang pasasalamat sa matagumpay kong pagtatapos ng aking Master’s digri.


Dala na rin siguro na taimtim na pananalangin namin sa Diyos at sa mahal na birhen, ang aming naging ika-apat na anak ay isang magandang sanggol na babae.  Pinangalanan namin siyang Mary Rose.  


Labis na kaligayahan ang aming nadama sa paglaki na aming mga anak.  Malulusog at matatalino silang apat. Ang panahon ng kanilang kabataan ay masaya at di-malilimot.  Sama-sama kaming nagpupunta sa mga bakasyunan sa Cavite, Rizal at Laguna. Kung minsan, sama-sama kaming nanonood ng sine o kaya’y kumakain sa paborito naming restauran.  Amin ding gawain ang pasyalan ang mga tindahan ng aklat at kadalasan, nakakabili kami ng mga libro. Ito marahil ang dahilan kung bakit ang mga anak namin ay nasanay sa pagbabasa ng mga aklat at ang mga ito’y maging bahagi na ng kanilang buhay. At di-kalaunan, naibigan nilang magsulat.  


Si Cecilio ay isang mapagmahal na ama.  Kahit pareho ang tingin niya sa kanilang apat, malapit sa kanyang puso ang aming kaisa-isang anak na babaeng si Mary Rose o Mayos.  Ang aming mga anak ay nagpamalas ng kanilang pagkagiliw sa palagiang pagpapakasakit ng kanilang ama.  Marahil, dahil sa nagtuturo ako at nakakatulong din sa gastos ng pamilya, naging palatulong si Cecilio sa mga gawain pampamilya.


Kahit na iisa ang pinagmulan, nagpakita ng kani-kaniyang katangian ang aming apat na anak.  Karaniwan na ang mga lalaki ay hindi mahilig mag-aral. Subalit sa aming tatlong anak na lalaki, hindi ganoon ang nangyari.  Kaya lang, higit na pala-aral sina Joseph at Thomas kaysa kay Raymond.  Ang aming mga anak na lalaki ay nagsimula ng kanilang pag-aaral sa mababang paaralan ng Lourdes School at nag-haiskul sa Ateneo.  Si Mayos naman ay nag-aral sa mababa at mataas na paaralan ng St. Theresa’s College.  


Walong taon pa lamang si Joseph nang siya’y sumulat ng tula, sanaysay at dula na lumalabas sa mga magasin ng kanilang paaralan.  Ang pagkakalathala ang kanyang mga isinulat sa Pagasean, ang pahayagan ng mababang paaralan ng Lourdes; sa Heights, ang publikasyon ng haiskul ng Ateneo; sa Science Journal sa kolehiyo Varsitarian, kung saan siya’y naging patnugot ng Pitak Panliteratura. Halos linggo-linggo ay may lumalabas na mga sulatin niya sa naturang pahayagan. Marami ring artikulo sa Science Journal ang nailathala kung saan siya ay patnugot.  Si Cecilio ang naging kritiko niya sa kanyang mga isinulat na mga tula, dula, sanaysay, at maikling kwento.


Noong si Joseph ay nag-aral na sa Ateneo haiskul, nanibago siya sa bilis ng pag-aaral ng klase nila sa matematika. Si Cecilio ay nagtuturo sa kanya ng asignaturang ito.  Kahit na gabi na kung siya’y dumadating galing sa pagtuturo sa kolehiyo ng batas, hindi siya nagpakita ng pagod upang tumulong sa kanyang anak.  Siya ang naging inspirasyon ni Joseph upang magdoktor sa matematika sa University of Illinois sa Estados Unidos.  


Tandang-tanda ko pa nang si Joseph ay nag-eksamen para sa kanyang Master’s digri  sa matematika sa Unibersidad ng Pilipinas.  Buong pagmamalaki kaming nanood sa kanyang pagtatangol ng kanyang tesis. Dito namin  nakita ang bunga ng paghihirap ni Cecilio sa pagtuturo sa aming panganay. Nakatapos siya ng Master’s sa U.P. sa loob ng isang taon habang siya ay nagtuturo sa nasabing pamantasan.  Nakakuha siya ng eskolarsip sa University of Illinois kung saan siya ay nabigyan ng titulong Doktor of Mathematics noong 1991.  Nagturo siya sa Jackson State University pagkaraan ng ilang taon, lumipat siya sa Andersen Consulting at sa kasalukuyan ay nasa Motorola bilang Senior Software Engineer.


Si Raymond, sa tatlo naming anak na lalaki, ay nagkamit din ng mga medalya lalo na sa matimatika. Di-tulad nina Joseph at Thomas, ay pala-kaibigan at higit na itinuon ang pansin sa sari-saring gawain ng barkada kayat hindi niya naasikaso ang kanyang pagaaral. Kahit si Raymond, na hindi kasing hilig magbasa tulad nina Joseph, ay natulungan din ng mga aklat na naging tunay nilang mga kaibigan. Nakatapos siya ng Batsilyer sa Tourism sa UST. Noong magtungo siya sa Estados Unidos, nagpatala siya sa ilang kompyuter na programa at nakatapos siya ng grado “with High Distinction” sa De Paul University sa Chicago. Sa kasalukuyan, siya ay pinuno ng Information Technology Services sa Illinois Peoples Energy.


Si Thomas ang pinakamasipag na mag-aral sa kanilang magkakapatid. Nagtapos siya sa mababang paaralan bilang pangkalahatang Salutatorian. Bukod dito, nagkamit siya ng anim pang medalya sa iba’t ibang asignatura.  Tulad ni Joseph, sumusulat din siya ng tula, sanaysay at maikling kwento na nalathala sa Pegasean at sa Heights.  Nagtapos siya ng haiskul sa Ateneo bilang Honorable Mention. Nagpatala sa Ateneo Science Department at nagtapos ng Batsilyer ng Pisika With Honors. Kahit Pisika ang kinuha niyang kurso, nakatanggap din siya ng medalya sa kanyang mga naisulat. 


Nagturo siya sa Departamento ng Pisika sa Unibersidad ng Pilipinas at tinapos din niya ang digring Master of Science in Physics noong 1990. 


Kayayao pa lang ni Cecilio nang siya’y nagtanggol ng kanyang tesis.  Malungkot ako habang pinanood ang pagsusulit ng kanyang disertation. Naalaala ko si Cecilio. Sana, maligaya niyang natunghayan ang matagumpay na pagsusulit ni Thomas. 


Si Tom ay naging tagapagsalita rin sa ilang panayam na ginanap sa iba’t ibang pamantasan sa Pilipinas.  Nagprisinta siya sa ilang universidad sa Estados Unidos.  Tatlong pamantasan ang tumanggap sa kanya ngunit pinili niya ang Iowa State University. Nabigyan siya ng iskolarsip at nakapag-aral kayat hindi ako man lamang gumugol ng salapi. 


Tulad ni Joseph, na nakatanggap din siya ng iskolarship sa University of Illinois sa Urbana Champaign. Doon niya natapos si Thomas ang digring Doktorado sa Pisika noong 1996. Hindi na siya nakauwi dahil kinuha siya kaagad ng In- Step Software LLC sa Chicago bilang Senior Development professional. Dahil sa siya ay binata pa, ginugugol niya ang kanyang panahon sa pag-aaral ng kurso ng kumpiyuter sa Loyola University sa Chicago.  Parang pampalipas oras na lang niya ang patuloy na pagaaral sa iba’t iba pang mga kurso sa nasabing pamantasan.


Talagang hiningi namin sa panginoong Diyos na bigyan kami ng anak na babae pagkaraan ng sunod-sunod na tatlong lalaking supling. Minsan kami ay nagsimba sa Santo Domingo at sa harap ng imahen ng La Naval,  nagdasal kami at hiningi ang tulong ng Birhen ng Santisimo Rosario na biyayaan na kami ng isang anak na babae. Parang pinagtiyak ng panahon na siya ay ipinaganak noong ika-7 ng Oktubre, pista ng mahal na Birhen ng Santo Rosario. Kaagad naming pinili ang pangalan Mary Rose alay sa kanya.  Siya ay nagpatala sa St. Theresa’s College sa lunsod ng Quezon.  Natapos niya and mababa at mataas na paaralan dito. Mula Kindergarten hanggang ikaapat na taon niya sa haiskul siya ay laging “Outstanding Student.”  Bago matulog si Cecilio, pupunta siya sa silid ni Mayos upang ito ay halikan.  Kadalasan ang ama ay hihiga sa tabi ng anak at sila ay magkukwentuhan bago siya mahimbing.


Sa UP nagpatala si Mayos upang tapusin ang kursong Batsilyer ng Agham sa Biyolohiya.  Nakatanggap siya ng parangal na cum laude sa naturang kurso. 


Nagpatuloy siya ng Kursong Medisina sa UP-PGH.  Hindi mawari ang kagalakan ni Cecilio magkaroon ng isang doktora sa pamilya.  At kahit gabi na, sinusundo pa niya ito sa klase.  Sayang talaga at hindi na inabutan pa ni Cecilio ang pagtatapos niya sa kursong Medisina.  


Dahil sa hilig din ni Mayos sa pagbabasa, hindi siya nahirapan sa pananaliksik pang- medikal kung saan nagwagi rin siya ng ilang premyo.  	unay na ang pagmamahal ni Cecilio sa mga aklat ay namana ng kanyang apat na anak.


Nasa ikatlong baytang pa lang si Mayos sa kolehiyo nang Si Cecilio ay mamatay. Di mawala sa isip ko na sana, katabi ko ngayon si Cecilio at siguro tuwang-tuwang siyang pinagmamasdan ang aming anak sa kanyang graduwasyon.  Binigyan si Mayos ng parangal bilang “Outstanding Intern” sa Opthalmology.  Siya ay nagpakadalubhasa sa optalmolohiya sa UP noong kanyang residensi. Pagkaraan nito, kumuha siya ng pagsusulit sa pagkadalubhasa at binigyan ng titulo bilang Diplomate sa Opthalmology.


Nagprisinta siya sa isang fellowship sa University of West Virginia upang makapagdalubhasa pa siya sa isang linya sa opthalmology, ang oculo plastic. Natanggap siya at nakapagtapos pagkaraan ng isang taon.  Sa kasalukuyan, siya ay may klinika sa St. Luke’s Medical Center at sa Alabang Doctor’s Clinic.  Consultant din siya sa UP-PGH at sa La Salle School of Medicine sa Dasmariñas, Cavite.


Noong 1969, inanyayahan ng Punong Mahistrado Roberto Concepcion ang ilang bata at masigasig na mga abogado na maglingkod sa kanyang opisina sa Korte Suprema.  Bukod kay Cecilio, nakasama sa listahan sina Niceforo Agaton, Maximo Japson, Romeo Untalan, Emilio Rebueno at Arturo de Leon.  Malaking sakripisyo ito para kay Cecilio dahil sa may hangganan ang sasahurin niya sa gawaing ito.  Subalit nanaig sa kanya ang malaking paghanga niya kay Punong Mahistrado Concepcion at sa kagustuhan din niyang magsimula sa isang serbisyo publiko. Nasa kanyang pangarap na kahit na sa isang maliit na paraan, siya ay naging instrumento sa pagpapalaganap ng katarungan sa ating bansa.  Upang makatulong sa pamilya, ako ay nagpatuloy sa pagtuturo sa UST.  Bukod dito, pagkatapos ng trabaho sa Korte Suprema, siya ay nagpatuloy sa pagtuturo hindi lang sa Kolehiyo ng Batas, pati na sa ibang kolehiyo sa Santo Tomas at sa iba pang pamantasan sa Kalakhang Maynila.  Isa siya sa mga kinikilalang eksperto sa political law lalo na sa Constitutional Law. Naging paborito siyang reviewer ng asignaturang ito sa iba’t ibang pamantasan sa Kalakhang Maynila. Naging regular na tagapagsalita sa UP Law Center at iba’t ibang kumperensiya ng batas.


Bilang propesor ng Batas, maraming mag-aaral ang nagpapahayag ng kanilang paghanga kay Cecilio.  Lagi silang gising sa klase dahil sa mga jokes o biro’t patawa na may kinalaman sa mga tinatalakay nilang batas.  Kaya’t sabi nila, naaalala nila ang batas dahil sa birong kasama nito. Bukod sa jokes, punong-puno rin ng halimbawa na madaling intindihin ng karaniwang tao ang kanyang ibinigay sa mag-aaral upang maging madali ang pag-aaral ng mga batas. Nalaman ko ito dahil ang mga estudyante niya mismo ang nagsasabi sa akin.  Sa student survey, laging mahigit sa 95% ang kanyang grado galing sa mga tumatanaw ng utang na loob na mga estudyante. Pagkaraan ng pagsusulit sa bar, masaya ang kumuha ng review sa kanya dahil laging 18 sa 20 tanong ang lumalabas sa pagsusulit. Masipag mag-update si Cecilio.  Lagi niyang binibigyan ang mga mag-aaral ng listahan ng bagong batas upang ang mga ito ay kanilang mabasa at mapag-aralan.


Nais kong ulitin dito ang sinabi ni Atty. Ricardo M. Endaya na isinulat niya sa pahayagang Varsitarian ng UST noong ika-31 ng Hulyo 1978: 


“Atty. Cecilio L. Pe’s remarkably exceptional and highly encyclopedic mastery of the subject is just too conspicuous to remain unnoticed. To recall his character as a law professor is not difficult since it is deeply embedded in the consciousness of almost all of his former students including this writer.


During class recitations, Atty. Pe always exhibits a high degree of calmness coupled with the clarity of expression thereby producing an academic atmosphere that is very conducive to the pursuit of the knowledge of law.  His lectures are provocative, analytical, and highly informative.  He explains extremely esoteric terms clearly so his students can comprehend them. He has a prevalent for cracking jokes which makes the whole class burst into uncontrollable laughter.


Despite his being a highly successful man his success has not gone into his head.  He has never shown any sign of aloofness, arrogance or superiority but instead remains approachable, considerate and a very unassuming man. He is a man who never brags about his achievements.


In class, he never muzzels the right of the students to express their opinion for he believes that it is the freedom of expression that can pave the way for the development of their reasoning ability an asset which is indispensable in the legal profession.  Such traits with which he is endowed and which is elusive to others account for his popularity with the students of the Faculty of Civil Law.”


Nagdeklara ng Batas Militar ang dating Pangulong Ferdinand Marcos noong 1972.  Dahil dito, ipinagwalang-bisa niya ang kongreso.  Iginawad niya sa kanyang sarili ang kapangyarihan ng kagawarang tagapagpaganap at tagapagbatas.  Pati ang hudikatura ay hindi nakatakas sa pagbabagong tatag.  Tinanggap niya ang pagbibitiw ng mga hukom at mahistrado ng hukuman ng apelasyon.  Ang kataas-taasang hukuman ay hindi niya ginalaw.  Ito marahil ay dahil ang Korte Suprema ay isang Sangay ng pamahalaan na nakasaad sa Saligang batas at kinikilala ni Pangulong Marcos ang kahalagahan ng institusyong ito.  Kahit sa panahon ng batas militar, si Cecilio ay nanatili sa opisina ng Punong Mahistrado Roberto Concepcion at nagpatuloy ng kanyang pagtuturo ng batas konstitusyonal sa iba pang pamantasan sa Kalakhang Maynila.  Dahil hindi pa napapapasa ang bagong Saligang Batas ng 1973, medyo mapanganib talakayin sa klase ang mga maseseselang probisyon ng bagong konstitusyon. Natapos at lumabas ang huli noong ika-17 ng Enero, 1973.  Kahit na hindi napagtibay ng isang plebesito ang Saligang Batas ng 1973, pinalabas ni Marcos na ang Kapulungan ng mga tao sa mga barangay ay sumasang-ayon na nga.  Pagkat wala namang hayagang sumasalungat dito, ipinalagay na rin itong naaprubahan. Kalakip ng nasabing Saligang Batas, ang artikulo na pinamagatang Tadhanang Lilipas (Transitory Provisions). Dito sinasaad na si Marcos ay pansamantalang Pangulo at Punong Ministro hanggang maisipan niya pulungin ang Pambansang Kapulungan.


Kapapasara lamang ng UST Press na naging pag-aari na ng ilang tao na nasa pribadong sektor.  Naisipan ng UST na magtatag ng isang bagong limbagan ng iba’t ibang aklat sa Pamantasan. Unang naatasan si Cecilio na isulat ang aklat tungkol sa bagong Saligang Batas.  Ito an unang aklat na nailimbag sa UST Printing Office.  


Naging matagumpay ang unang aklat.  Hindi lang mga kolehiyo sa UST kundi sa ibang mga pamantasan ang gumamit nito bilang saligang aklat sa Agham Politikal.  Pinamagatan ang aklat na ito na Fundamentals of the New Constitution.  Ito ay sinundan pa ng isang aklat pang-haiskul, Mga Paliwanag sa Bagong Saligang Batas.  Dahil sa tagumpay ng dalawang aklat, nakabili ng mga bagong kasangkapan ang limbagan.  Ngayon, mayroon na itong isang apat na palapag na gusali at lahat ng aklat sa iba’t ibang asignatura ay inililimbag dito. 


Pareho kaming dalawa na naging abala sa pang-akademikong gawain. Upang makatulong sa pamilya, ako’y nagpatuloy ng pagtuturo sa UST.  Natapos ko ang kursong Master’s noong kagampan ako sa aking anak na si Thomas noong 1965.  Naging katulong na may akda na kasama si Propesor Teresita Buensuseso ako ng Rizal: Tanglaw ng Kabataan. Ito ang siyang ginamit na saligang aklat sa Rizal Course sa iba’t ibang kolehiyo sa UST.





Known in the national community ang the intelligensia, not only for the brilliance of his mind but also for his sincere concern for the self-esteem and dignity of man…  His “charisma” is, without doubt, one of the facets that drew his colleagues, his neighbors, his associates, and students to his personality.


Once in a rare while, God puts on this earth a unique human being, a God-fearing man, a devoted husband and Father and a trusted friend.  He gave us Justice Cecilio L. Pe, whose existence has made a difference in our world.


		


			Prof. Carmen Nietes


			Denver, Colorado


			United States of America 


Kabanata V





Sa Iyong Mga Kamay

